Te Pakanga ki Te Kōhia - He Aratohu mā te Pouako

Ngā mahi whakaari a Te Rangitāke rātou ko ōna uri, ko te kāwanatanga

Tau   9–13 

Taumata  6, 7, 8 

	He kupu whakamahuki

Ka tirohia i ēnei kupu aratohu:

· te whanaungatanga ki waenganui i te Māori me te Pākehā i mua i ngā pakanga o Aotearoa

· ngā tikanga, te ahurea, o te Māori i ngā rā o mua e whakahaerehia ana, e kawea ana hei oranga mō te iwi, me te whakatauritetanga, ngā whakaawenga/panonitanga o aua tikanga ki ā ngā tikanga/ahurea o nāianei rangi

· Te Tiriti o Waitangi me ngā ture a te kāwanatanga e hāngai ana ki ngā motika tangata.  



	Ngā hononga ki ngā wāhanga ako o TMoA

Tikanga ā-Iwi

6.1  Ko te mahi takitahi, ā-rōpū,  ā-pūtahitanga rānei, ki te whakatairanga i te tōkeke pāpori me ngā motika tangata.  
6.2  Ko te urutau me te rerekē haere o ngā ahurea, me ngā putanga iho o ēnei mō te porihanga.

7.2  I ētahi wā, nā te rerekē o ngā whakapono me ngā ariā ahurea, ka tutū te puehu, ka puta te mānukanuka.  
8.2  Ka whakaawe te āhua o te whakahou i ngā motika, ngā tūranga me ngā haepapa o te takitahi me  te hapori, ā, ka whakaawe anō hoki ngā motika, ngā tūranga me ngā haepapa o te takitahi me te hapori i te āhua o te whakahou. 

Hītori

6.2 He rerekē te titiro a te tangata ki ngā tūāhua o mua e whai tikanga ana ki Aotearoa.

7.2 He rerekē ngā whakamārama a tēnā iwi, a tēnā iwi, mō ngā tūāhua e whai tikanga ana ki ngā tāngata o Aotearoa. 

	He mahi whakaea, he huarahi ako

Whanaungatanga 

I mua i te pakanga ka kite te Māori i ngā hua o te noho tahi me te Pākehā. Ka moe ngā kaihokohoko Pākehā i ngā wāhine rangatira, nā reira, ka tuku whenua ki a rātou. I raro rātou i te mana me te whakamaru o ngā rangatira. I te rā 16 o Mei o te tau 1840, i haina ai a Te Rangitāke i Te Tiriti o Waitangi i a ia e noho ana ki Waikanae. I taua wā tonu i tautoko ia i ngā kaupapa a te kāwanatanga. 

Nō ngā tau tekau 1850, he toki a Rangitāke rātou ko tana iwi ki te tauhokohoko. I whakatipuria ai ngā pāmu kararehe, ngā huarākau, ngā huawhenua me te wīti, ka hoko atu ai ki ngā Pākehā e noho ana ki Ngāmotu me te motu whānui. Te mutunga kē mai o te pai o tā rātou mahi ōhanga! He kaipuke ā rātou hei mahi hokohoko, ā, i noho whai rawa hoki rātou. 

(Tirohia te pae tukutuku Te Ara:  http://www.teara.govt.nz/mi/te-ati-awa-ki-taranaki/page-2)

Ehara i te mea nō Te Rangitāke mā anake te whiwhi ki te whai oranga pai. He pēnei te āhua o te tini me te mano o te iwi Māori i taua wā.

Anei ētahi atu āhuatanga i kitea whānuitia i Aotearoa nei i aua wā:

· I whakapono te nuinga o ngā rangatira, nā te tuku, nā hoko atu rānei i ngā whenua itiiti ki te Pākehā e pai ake ai te oranga o te katoa.

· He hoa pakanga ētahi Māori nō te Pākehā, ā, he hoa pakanga ētahi Pākehā nō te Māori.

· Ka noho ngā mihingare ki waenganui i ngā hapū ka hora ai te rongopai. Tere kapo ana te Māori i te karaitiana, te pānui, te tuhituhi me ngā mahi a te Pākehā.

· I whakahē ētahi Pākehā i ngā mahi a ngā kāwana, ngā kaihautū o ngā pakanga me te Kamupene o Aotearoa. 

· I mahi tahi te Māori me te Pākehā i ngā kaupapa huhua hei whai oranga mō rātou. 

He ngohe

Ka rangahau whānuitia e ngā ākonga te wā e pai ai te noho tahi a te Māori me te Pākehā ki te wā i tū ai tētahi pakanga. Ka whai whakaaro rātou ki ngā tirohanga Pākehā, ki ngā tirohanga Māori anō hoki i aua wā.

Hei whakaaro

He aha ngā tirohanga o ngā Māori e whakahē ana i ngā kāwana, ngā kaihautū o ngā pakanga me te Kamupene o Aotearoa? He aha rātou i pērā ai?

I pēhea ngā whakaaro o ngā mihingare mō te pakanga?   

Te waihanga whakaari

Ka waihanga ngā ākonga i tētahi whakaari mō ngā kōrero kua rangahaua. 

Hei āwhina 

· Whakaraupapahia kia whā, kia rima rānei ngā kaupapa matua hei wāhanga mō te whakaari mai te tīmatanga tae noa ki te whakamutunga. Ka whai whakaaro ngā ākonga mō ngā kōrero o ia wāhanga, kātahi ka tuhia.

· Rangahaua te oranga o ngā kiripuaki matua. Ko wai mā rātou? He pēhea ō rātou āhuatanga, whaiaro hoki?

· Matapakihia ngā mahi me ngā tūnga mō ia ākonga: kaituhi matua/kaiwhakatika reo, kiripuaki, kaitaki kōrero, kaitoi, kaikanikani, kaiwhakamahi hangarau, kaitito waiata me te kaiwhakatangi taonga puoro. Mā wai ngā tūnga nei? 

· Whakatairangatia te whakaari. Tonoa ngā pakihi o te hapori hei tautoko ā-pūtea nei ki te whakatū i te whakaari. Whakaritea mai tētehi ohu hei tuku pānui ki te marea kia tae atu ki te mātakitaki.

· Tonoa ngā kaiako, ngā mātua, ngā whānau hoki ki te āwhina i ngā tūnga o tēnā o tēnā o ngā ākonga.

· Kia tūturu te whakaari engari, kia manaaki hoki i te kaupapa me ngā tāngata katoa kei whakaparahako i tētahi.

Tikanga

Ka rongo, ka kite ngā ākonga i ngā tikanga rerekē o mua, i ngā tirohanga o tēnā, o tēnā, mō te mana whenua, te tino rangatiratanga, ngā ture, te kāwanatanga, aha atu, aha atu. Ka whai whakaaro mō ngā ahurea kanorau i runga i te māramatanga. Ka whai whakaaro hoki mō te whakataurite i ngā āhuatanga o mua ki ō nāianei rangi, ngā piki me ngā heke. 

“He wahine, he whenua e ngaro ai te tangata”

He nui ngā kōrero o neherā mō te orokohanga mai o te ao, te ahunga mai o te tangata me te whakapapa heke iho mai i te kore, i te pō, otirā, i ngā atua. Koirā tā te Māori whakapono i te ahunga mai o ngā tikanga. Ka titiro te Māori ki ōna maunga, ki ōna awa, ānō nei he tupuna, he tipua.

Nā whai anō ka kīia kāore he hōnore tua atu i te pakanga mō te whenua, ahakoa toa mai rānei, hinga mai rānei. He nui ngā take e riro ai te whenua i te tangata, ko te take raupatu tētahi.

E hia kē ngā tukitukinga, ngā pakanga ā-whenua i tū ai i ngā wāhi katoa o te ao e hāngai ana ki te noho ā-tauiwi ki ngā whenua o ngā iwi taketake? Ko te rerekētanga o ngā tikanga tētahi take tino nui mō te pakanga.    

“Māu tēnā kīwai o te kete, māku tēnei”

Ko tā te noho a te Māori ki tōna ake whenua he noho ā-whānau, ā-hapū. E mōhio ana rātou ki ngā tūtohu whenua, ngā taunga ika, ngā wāhi tapu o ō rātou ake rohe, e kīia ai rātou he kaitiaki, he mana whenua. Ka tukuna ngā wāhi noho ki tēnā whānau ki tēnā whānau hei kāinga mō rātou. Ka mahi tahi, ka noho tahi, ā, ka tuaritia āna rawa, āna hua ki te katoa.

Hei rangahau    

· Ngā take whenua o mua rā, o te Māori, o te Pākehā hoki.

· Te whakataurite i ngā tikanga Māori o mua ki ngā tikanga Māori o nāianei rangi.

Ngā pātai

· Hāunga ko te hiakai mō te whenua, he aha ētahi atu take i hiahia ai te Pākehā ki te pakanga atu ki te Māori? 

· He pēhea ngā āhuatanga o te noho ā-hapori a te Pākehā ki ōna ake whenua?

· He aha ngā haepapa a ngā rangatira – wāhine mai, tāne mai, Pākehā mai, Māori mai i ngā wā o mua? 

· He aha ngā haepapa a tēnā, ā tēnā i runga i tōu ake marae? He kaitiaki ētahi?

· He aha ngā tongi, pepeha rānei e mārama ai te iwi ki t/ōna rohe ake?

He ngohe

Taukumekume

Ka whakarōpūhia ngā ākonga, ka whakahua ai i ngā kaupapa mō te taukumekume pēnei i ngā kaupapa e whai ake nei: 

· He pai ake te noho a te Māori i nāianei rangi i ō ngā rā i mua i te taenga mai o te Pākehā.
· Me tūturu tātou ki ngā tikanga/kawa o mua noa atu i ngā marae maha o te motu.  
· He ao Pākehā te ao e noho nei tātou kia kaua rā e hoki ki ngā tikanga Māori o mua kei raru tātou.
· I ahu mai te tangata i te makimaki.

Kaua e waiho mā ngā ākonga hei whiriwhiri kei tēhea taha rātou, taha whakaae, taha whakahē rānei engari mā tētahi tauwhāinga pea e whiriwhiri.     

Motika tangata
Nō muri i te hainatanga o Te Tiriti o Waitangi ka whakatūria te kāwanatanga o Aotearoa. Ki tā Te Tiriti ka ōrite ngā motika tangata o ngā rangatira me ngā hapū o Niu Tīreni ki ngā tāngata nō Ingarangi. Ka whakapūmautia e ‘Te Tiriti’ te tino rangatiratanga o ngā rangatira me ngā hapū i ō rātou whenua, kāinga, taonga anō hoki. He āhua rerekē ngā kōrero o te Tiriti o Waitangi ki te Treaty of Waitangi. Mehemea he tohetohe, he rangiruatanga rānei mō ngā tuhinga o roto, ka whāia te whakaputanga reo Māori i raro i ngā ture ā-ao.  He nui ngā ture i tāmi ai i te Māori i roto i ngā rautau.

(Tirohia Te Ara mō ētahi kōrero e pā ana ki ngā tikanga mana whenua me Te Kōti Whenua: 

 HYPERLINK "http://www.teara.govt.nz/mi/te-koti-whenua" \h http://www.teara.govt.nz/mi/te-koti-whenua).
He nui te mahi māminga a te Kamupene o Aotearoa ki te Māori kia riro whenua atu. http://www.teara.govt.nz/mi/history-of-immigration/page-3 

Ka tuku reta a Te Rangitāke ki te kāwana e whakahē ana i te hokonga o te whenua ki Waitara. E pēnei ana te tokomaha o ngā rangatira Māori mai rā anō, ā mohoa noa nei, arā, ka petihana, ka porotēhi, ka tutaki atu ki ngā kīngi, ngā kuīni, ngā kaitōrangapū, ngā rōpū pāpāho kia whārikihia ō rātou nawe ahakoa te kaupapa. 

I te tau 1975, i whakatūria ai Te Taraipiunara o Waitangi hei tirotiro i ngā kerēme a te Māori mō ngā wāwāhinga ture i raro i Te Tiriti o Waitangi. 

 HYPERLINK "https://www.waitangitribunal.govt.nz/" \h https://www.waitangitribunal.govt.nz/ 

He ngohe

· Whakaritea tētahi noho marae e rongo ai tā te iwi kōrero mō ngā pānga o ngā pakanga ki a rātou. Ka uiuia rānei he kaumātua, he mātanga hītori hoki. I pēhea te oranga o te hapū i  roto i ngā rautau? He pēhea ināianei?
· Whakaraupapahia ngā pānga o ngā ture ki ngā Māori i ngā rā o mua. Kei te pērā tonu ngā pānga i ēnei rā?  
· Whiriwhiria he mōteatea, he waiata, haka rānei e pā ana ki te pakanga, ngā motika tangata, ngā nawe o te iwi rānei. Rangahaua ngā kaupapa/ariā matua ka tuhi ai i tētahi whakarāpopototanga ki tā te ākonga kupu. 
He mahi ā-rōpū:

· Waihangaia/titoa he whakaaturanga, he waiata, he haka rānei e pā ana ki tētahi pakanga i tō rohe. Whakaurua ngā ariā e hāngai ana ki ngā kaupapa kua rangahaua.  

· E hia kē ngā tohu maumaharatanga mō ngā Pākehā i hinga i ngā pakanga o Aotearoa? Whakawhitiwhiti whakaaro mō te hanganga o tētahi tohu maumaharatanga mō te pakanga. Whakahoahoatia te tohu kātahi ka waihanga i tētahi tauira ki ngā rauemi ka whakatauhia ai. 

Hei whakaaro:

· Ākene pea mā te wā ka whakaae te iwi kia hangā tūturu taua tohu. Ki te pērā, he aha ngā tikanga/ture e whakapuāwai ai tōna hanganga?  



	He rauemi tautoko ma ngāq tohutoro

· NZ History: War in Taranaki 1860–1863 

· Te Ara: New Zealand Wars – North Taranaki war, 1860–1861  

· Te Ara: New Zealand Wars
· NZ History: Wiremu Te Rangitake 
· Te Ara: Te Rangitake, Wiremu Kingi
· NZ History: Site of Te Kohia pā   



	Kupu taka
kanorau - diverse 

petihana -  petition

porotēhi - protest

wīti - wheat

